
 

 
 
Recordatorio de deberes legais e recomendación polo trato e a mala atención recibidos polo 
médico, enfermeiro e celador do PAC de Teixeiro 
 
 

 
 

 
Santiago de Compostela, 06 de Febreiro de 2025 

Sr. conselleiro: 

Nesta institución iniciouse expediente de queixa como consecuencia do escrito dun cidadán 
referente ao trato e a mala atención recibidos polo médico, enfermeiro e celador do PAC de 
Teixeiro. 

ANTECEDENTES 

No seu escrito, esencialmente, indicaba que: 

Mi queja es sobre un médico que atiende en el PAC de Teixeiro.  

Acudí en el mes de marzo con mi marido en ambulancia y sin ni siquiera explorarlo y desde 
la consulta de al lado le pautó al enfermero que le pusiese dos inyectables. Cuando solicité 
información sobre qué le pasaba a mi marido, porque éste al salir me dijo que no había 
visto al médico, el doctor con actitud muy chulesca me dijo que tenía una contractura y 
punto, nos fuimos a Coruña.  

Le diagnosticaron de costilla rota por XXX. XXXX. En aquel momento puse varias quejas.  

Me llamó la directora de atención temprana y también de atención al paciente, del colegio 
de médicos me enviaron una carta que he solicitado me vuelvan a reenviar porque no 
recuerdo el contenido, aunque me han dicho que ya no puedo reclamar porque desistí al 
no hacerlo en el plazo que me decía la carta.  

El caso es, este facultativo sigue atendiendo en el PAC y con las mismas prácticas con las 
que atendió a mi marido, me consta las innumerables reclamaciones que tiene, yo misma 
he hablado con el jefe de Servicio de zona y me dice que es consciente de la situación y que 
ha protestado por el caso al igual que los otros médicos de familia de que atienden en los 
centros de salud limítrofes pero que las contrataciones no dependen de ellos y que no 
pueden hacer más.  

Quiero hacer constar también que las prácticas de este médico están respaldadas por un 
enfermero y celador, están siempre los tres en el mismo turno. A mí el enfermero no me 
quiso dar la hoja de reclamaciones, ni su número de colegiado, además de cuadrarse y 
hacerme el saludo militar a mi salida del centro de salud. El celador estaba ausente, aunque 
al salir de urgencias del CHUAC con el fatídico diagnóstico llamé de vuelta por teléfono al 
PAC y sí me cogió, pero su contestación fue que si se lo iba a contar al REY. 

A queixa foi admitida a trámite e requirimos informe desa administración sobre as cuestións 
promovidas polo interesado. Acusamos recibo do seu informe, no que se indica o seguinte: 

O caso que expón a persoa interesada coñecémolo desde que presentou a primeira 
reclamación o día 13 de marzo de 2024, á que seguiron outras seis reclamacións máis 
presentadas os días 25 e 26 de marzo, 21 de maio, 3 de xuño, 20 e 28 de novembro de 
2024.  

Nelas non só manifesta a súa queixa polo trato recibido no PAC de Teixeiro, senón tamén 
se queixa pola atención recibida nos servizos de XXX nos que estivo ingresado o seu marido.  

As consideracións da interesada foron trasladadas aos responsables dos servizos 
implicados, ao propio facultativo que menciona tamén agora, ao enfermeiro do PAC ao que 
alude e á directora de Atención Primaria desta Área Sanitaria, que tamén falou 
persoalmente co facultativo mencionado.  

Contactamos directamente coa interesada tanto a propia directora de Atención Primaria 
como desde a Unidade de Atención ao Paciente, ademais de responder a todas as súas 
reclamacións informándoa das xestións realizadas, trasladándolle as consideracións que 
nos derivan os profesionais implicados, lamentando todas as situacións que describe e 
pedíndolle sinceras desculpas.  

Con todo iso chegamos ao límite das nosas competencias, polo que damos pechada a 
queixa presentada pola interesada. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, cómpre facer 
as seguintes consideracións, entendendo que son varias as cuestións que se dirimen neste 
expediente de queixa: 

No que atinxe a falta de identificación por parte dun profesional sanitario, cómpre ter 
presente que tal e como reza o artigo 12.10 da Lei 8/2008, de 10 de xullo, de saúde de Galicia, 
o doente ten o dereito a coñecer e identificar de xeito rápido e claro, ao persoal que lle presta 



 

asistencia sanitaria, persoal que debe responsabilizarse das indicacións efectuadas en relación 
ao seu proceso asistencial, polo que neste caso estase a conculcar un dos dereitos básicos de 
paciente, o dereito a coñecer o nome e en último termo a categoría profesional do persoal 
que participou no proceso asistencial que motiva esta queixa, en concreto referímonos ao 
enfermeiro. 

Polo que respecta ao trato dispensado na atención sanitaria, é preciso sinalar que por parte 
desta Institución consideramos fundamental que no servizo público de saúde se preste un 
servizo sanitario axeitado no só no aspecto clínico, senón que a atención humanitaria sexa 
tamén exquisita, para o cal todos os profesionais sanitarios deben coidar con esmero o trato 
ao paciente. Neste caso, as consideracións trasladadas polo interesada inclúen referencias á 
trabas no traslado da información clínica e malestar na forma de esixe que a transmisión da 
información sexa tamén respectuosa coas inquedanzas que como pai sente, e o trato do 
profesional cara a paciente e vostede debe ser rigoroso no plano profesional como no 
emocional.  

Por último, debemos facer referencia aos cuestionamentos sobre a atención clínica do 
paciente. Ao respecto, indicar que esta Institución non pode cuestionar as valoración médicas 
nin as resolucións que poida adoptar a Administración con base a ditas valoracións. As 
conclusións médicas e as valoracións do proceso asistencial circunscríbense a criterios 
estritamente clínicos, cuxa emisión debe quedar fora da nosa investigación. Isto non é 
obstáculo para resaltar que a comunicación co paciente por parte dos profesionais sanitarios 
debe ser correcta e axeitada, facilitando información precisa e comprensible sobre o proceso 
asistencial.   

O SERGAS dispón de proxectos de humanización da asistencia sanitaria impulsados nas 
distintas áreas sanitarias. Na área da Coruña e Cee publicouse un documento que recolle como 
primeiro eixe estratéxico a relación entre as persoas, no que destacan dúas liñas: 1. 
Desenvolvemento de instrumentos de apoio á comunicación e á relación, e 2. 
Desenvolvemento dun plan de formación de profesionais. Sobre estas liñas de actuación debe 
seguir traballando a administración para acadar unha mellor relación paciente/familiar-
profesional, e reforzar habilidades para comunicar información aos usuarios. 

CONCLUSIÓN 

Por todo o sinalado ata agora considerase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano o seguinte 
recordatorio de deberes legais: 



 

O doente ten dereito a coñecer e identificar de forma rápida e clara ao persoal que lle 
dispensa a asistencia sanitaria. 

Por todo o sinalado ata agora considerase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano a seguinte 
recomendación: 

Os responsables da xestión sanitaria deben incidir na concienciación e sensibilización dos 
profesionais sanitarios na relación co paciente, procurando que a comunicación relativa 
ao proceso asistencial sexa correcta e adecuada, que inclúa un trato afable e respectuoso, 
na liña do contido no documento de Estratexia de Humanización da Asistencia Sanitaria 
do Servizo Galego de Saúde. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Reciba un atento saúdo. 

María Dolores Fernández Galiño 
Valedora do Pobo  (en funcións) 


